
Uunga siunnersuut: Nuup kiisalu Qasigiannguit Aasiaallu pilersorneqarnerannut 

erngup nukinganik nukissiorfinnik taakkununngalu atatillugu atortunik 

sanaartornermut, aningaasalersuinermut ingerlatsinermullu killiliussatut 

atugassarititaasut pillugit Inatsisartut inatsisaata allanngortinneqarnissaa pillugu 

Inatsisartut inatsisaat 

(Nunalerinermut, Imminut Pilersornermut, Nukissiutinut Avatangiisinullu Naalakkersuisoq) 

 

 

Akissuteqaat  

(Nunalerinermut, Imminut Pilersornermut, Nukissiutinut Avatangiisinullu Naalakkersuisoq) 

 

 

Aappassaanneerneqarnera  

Naalakkersuisut sinnerlugit Sanaartornermut Ataatsimiititaliaq isumaliutissiissuteqarneranut 

qutsavigaara. Sanaartornermut Ataatsimiititaliap isumaqatigiittup allannguutissat 

allannguutissatut siunnersuutip imarisai ilanngullugit siunnersuutip akuerineqarnissaa 

inassutigimmagu nuannerpoq. 

 

Ataatsimiititaliap siunnersuummut tapersersiinerani, Kangerluarsunnguani alliliinissamut 

aamma Qasigiannguani Aasiannilu pilersuinermut erngup nukinganik innaallagissiorfinnik 

nutaamik sanaartornissamut aningaasaqarnikkut tunngavissarititaasut sapinngisamik 

pitsaanerpaat tunngavigalugit aningaasalersuutissarsinissamut Naalakkersuisut 

ingerlaqqissinnaalerput.  

Nuummi, Qasigiannguani Aasiannilu erngup nukinganik innaallagissiorfinnik 

sanaartornissamut, aningaasalersuinissamut ingerlatsinissamullu suliaqarneq aallarteqqullugu, 

peqatigisaanik Sanaartornermut Ataatsimiititaliap Naalakkersuisut kaammattorpai. 

 

Naalakkersuisut ilisimatitsissutigissavaat Kangerluarsunnguani Erngup nukinganik 

innaallagissiorfiup allilerneqarnissaanut aamma Qasigiannguani Aasiannilu pilersuinermut 

erngup nukinganik innaallagissiorfimmik nutaamik sanaartornissamut, 

aningaasalersuinissamut ingerlatsinissamullu piareersaalluni suliaqarneq aallartinneqareermat.  

 

Sanaartornissamut aningaasaqarnermillu pissuteqartumik sanaartugassat ataatsikkoortinnagit 

suliarineqarpata pitsaanerpaasussaavoq. Sanaartugassat ASN-imik pisussaaffeqarfiupput 

aammalu Qasigiannguani Aasiannilu pilersuinermut nutaamik erngup nukinganik 

innaallagissiorfimmik sanaartornissamut Kangerluarsunnguit eqqaanni sumiiffimmiit 

annertunerujussuarmik misissuinernik suliaqarnissaq pisariaqarpoq. Taamaattumik ASN-imut 

nassuiaatit marluusut akuersissuteqarfigineqarnissaat naatsorsuutigineqarpoq piffissatigut 

nikingatillugit ingerlanneqassasut. Kangerluarsunnguani Erngup nukinganik 

innaallagissiorfimmi imeqarfimmi erngup annikilliartornera pissutigalugu, sanaartornerup 

aammalu allilerinermut naammassinissaata kinguaattoornertaqanngitsumik 

ingerlanneqarnissaat aningaasaqarnikkut pingaaruteqartorujussuuvoq. Tassunga 



ilanngutissaaq sapinngisamik pitsaanerpaamik entreprenørit atortuisa sulisuisalu 

atorluarsinnaanissaat eqqarsaatigalugu suliassat marluusut taakkua nikingatillugit 

suliarineqarnerannut atasumik aningaasaqarnikkut iluaqutissartaqarsinnaanera 

anguneqarsinnaammat. 

 

Aammattaaq Tasiilami erngup nukinganik innaallagissiorfiup allilerneqarnissaanut suliap 

nukingiunneqarnissaa ataatsimiititaliap Naalakkersuisunut kaammattuutigaa. 

 

Naalakkersuisut tunngaviatigut alliliinissaq ammaffigaat. Sanaartornermut Ataatsimiititaliaq 

ataatsimiinnermi matumani Tasiilami erngup nukinganik innaallagissiorfiup 

allilerneqarnissaanut aningaasaqarnikkut nassuiaammik nutartikkamik, Aningaasanut 

inatsimmi sanaartornermut aningaasartuutissat ilanngunnissaat anguniarlugu 

aalajangiisinnaanissamut tunngavissaliisinnaasumik, ilisimatitsissutitut tigusaqassaaq.  

 

Taamatut oqaaseqarlutik Naalakkersuisut siunnersuut allannguutissatut siunnersuummiittut 

allannguutit ilanngullugit pingajussaaneerneqarnissaanut akuerisassanngorlugu 

suliassanngortippaat.  

 

 

 

 


